
Հոդված 1․  «Օտարերկրացիների մասին» 2006 թվականի դեկտեմբերի 25-ի ՀՕ-47-Ն օրենքի (այսուհետ՝ Օրենք) 3-րդ հոդվածի՝
1) 15-րդ պարբերությունը շարադրել հետևյալ խմբագրությամբ՝
« էլեկտրոնային միասնական հարթակ՝ սույն օրենքի 17-րդ հոդվածով նախատեսված էլեկտրոնային հարթակ, որի կիրառմամբ Հայաստանի Հանրապետության կառավարության լիազորված պետական կառավարման մարմնի կողմից օտարերկրացիներին տրվում է ժամանակավոր կամ մշտական  կացության կարգավիճակ, ինչպես նաև սույն օրենքով և Հայաստանի Հանրապետության կառավարության որոշմամբ սահմանված կարգով իրականացվում է պետական մարմինների, գործատուների, ուսումնական հաստատությունների, քաղաքացիների և  օտարերկրացիների միջև հաղորդակցությունը:»։
2) Լրացնել նոր 16-րդ պարբերություն հետևյալ բովանդակությամբ՝
 «օրինական բնակության իրավունք՝ ժամանակավոր, մշտական կամ հատուկ կացության կարգավիճակը, ինչպես նաև Հայաստանի Հանրապետության օրենսդրությամբ կամ միջազգային պայմանագրերով նախատեսված՝ Հայաստանի Հանրապետությունում օրինական բնակվելու իրավունքը հավաստող այլ փաստաթուղթ կամ փաստական հանգամանք։»։
Հոդված 2․ Օրենքի 7-րդ հոդվածի 4-րդ մասը ուժը կորցրած ճանաչել։

Հոդված 3․ 1) Հոդված 14-ում լրացնել 2․3-րդ մաս հետևյալ բովանդակությամբ՝ «Օտարերկրացին Հայաստանի Հանրապետության տարածքում կարող է ունենալ օրինական բնակության իրավունքը հավաստող միայն մեկ փաստաթուղթ»։
2) 3-րդ մասը շարադրել հետևյալ խմբագրությամբ.
«Հայաստանի Հանրապետությունում ժամանակավոր կամ մշտական կացության կարգավիճակ տալու վարույթը իրականացվում է միայն Էլեկտրոնային միասնական հարթակի միջոցով։ Հայաստանի Հանրապետությունում օտարերկրացիներին կացության կարգավիճակ տալու հետ կապված վարչարարական վարույթ իրականացնելու համար, գանձվում է պետական տուրք՝ «Պետական տուրքի մասին» օրենքով սահմանված չափով»։
Հոդված 4․  Օրենքի հոդված 15-ի հոդվածի՝
1) 1-ին մասի «ա» կետում «ուսումը»  բառից հետո լրացնել 
 «ՀՀ տարածքում ֆորմալ կամ ոչ ֆորմալ կրթական ծրագրերում ներգրավված լինելը, ինչպես նաև մասնագիտական վերապատրաստումը, գիտական կամ գիտահետազոտական աշխատանքները, դպրոցական փոխանակման ծրագրերում ընդգրկված աշակերտ լինելը, կամ» բառերը։
2) 1-ին մասի «գ» կետը ուժը կորցրած ճանաչել։
3) 1-ին մասի «դ» կետը շարադրել հետևյալ խմբագրությամբ․ 
«Հայաստանի Հանրապետության քաղաքացու կամ Հայաստանի Հանրապետությունում  կացության կարգավիճակ ունեցող օտարերկրացու ընտանիքի անդամ՝ ամուսին, ծնող, զավակ լինելը, կամ»։
4) 2-րդ մասը շարադրել հետևյալ խմբագրությամբ․ 
[bookmark: _Hlk168459012]«Ժամանակավոր կացության կարգավիճակը տրվում է մինչև 3 տարի ժամկետով՝ հիմք ընդունելով Հայաստանի Հանրապետությում ժամանակավոր կացության կարգավիճակի տրամադրման  դիմումում նշված հիմքով պայմանավորված ժամկետը, յուրաքանչյուր անգամ նույն հիմքով դիմելու դեպքում երկարաձգելու հնարավորությամբ։ 
Հոդված 5. Օրենքի 16-րդ հոդվածի մաս 2-րդ մասը շարադրել հետևյալ խմբագրությամբ․ 	
«Կառավարության որոշմամբ սահմանված կարգով՝ մշտական կացության կարգավիճակը տրվում է  մինչև 10 տարի ժամկետով` վերջին հինգ տարվա ընթացքում առնվազն 3 տարի ժամկետով ժամանակավոր կացության կարգավիճակ ունենալու դեպքում, յուրաքանչյուր անգամ  կացության ժամկետը երկարաձգելու հնարավորությամբ: Մշտական կացության կարգավիճակը երկարաձգելու դիմումը պետք է ներկայացվի կացության քարտի վավերականության ժամկետը լրանալուց առնվազն 30 օր առաջ: 
Հոդված 6․ Օրենքի 17-րդ հոդվածը շարադրել հետևյալ խմբագրությամբ․
«1. Ժամանակավոր կամ մշտական կացության կարգավիճակ ստանալու մասին դիմումը ներկայացվում է  լիազոր պետական մարմին էլեկտրոնային միասնական հարթակի միջոցով: 
2. Ժամանակավոր կամ մշտական կացության կարգավիճակ տալը,  մերժելը, կացության կարգավիճակի ժամկետը  երկարաձգելը, կացության քարտ տրամադրելը,   կացության կարգավիճակը ուժը կորցրած կամ անվավեր ճանաչելը` Էլեկտրոնային միասնական հարթակի միջոցով իրականացնող լիազոր պետական մարմինը`  Հայաստանի Հանրապետության ներքին գործերի նախարարության միգրացիայի և քաղաքացիության ծառայությունն է։
Էլեկտրոնային միասնական հարթակի կիրառմամբ՝ ժամանակավոր կամ մշտական կացության կարգավիճակ ստանալու համար դիմումի քննարկման կարգը, դիմումի հետ ներկայացվող փաստաթղթերի ցանկը, հայտերի լրացման և ներկայացման կարգը, օտարերկրացիներին  ժամանակավոր կամ մշտական կարգավիճակ տալու կարգը, վարչական մարմինների միջև փոխգործակցությունը և ծանուցման եղանակները  սահմանում է Հայաստանի Հանրապետության կառավարությունը: 
3. Ժամանակավոր և մշտական կացության կարգավիճակ տալու կամ մերժելու մասին որոշում կայացնում է միգրացիայի և քաղաքացիության բնագավառում պետական կառավարման լիազոր մարմինը՝ դիմումը ներկայացնելու օրվանից 30-օրյա ժամկետում։
 4. Ժամանակավոր կամ մշտական կացության կարգավիճակ ունեցող օտարերկրացիներին հաշվառում է միգրացիայի և քաղաքացիության բնագավառում լիազորված պետական կառավարման մարմինը, էլեկտրոնային միասնական հարթակի կիրառմամբ, Հայաստանի Հանրապետության կառավարության որոշմամբ սահմանած կարգով:
5․ Օտարերկրացին սույն օրենքով նախատեսված փաստաթղթերը (ժամանակավոր և մշտական կացության կարգավիճակի քարտը) միգրացիայի բնագավառում լիազորված պետական մարմնից ստանում է անձամբ՝ փաստաթուղթը ստանալուց տրամադրելով բիոմետրիկ տվյալները՝ մատնահետքերը և ստորագրության էլեկտրոնային օրինակը:
 7․ Ժամանակավոր կամ մշտական կացության կարգավիճակ ունեցող օտարերկրացին Հայաստանի Հանրապետությունից 183 օրից ավել բացակայելու դեպքում այդ մասին էլեկտրոնային միասնական հարթակի միջոցով, 183 օրյա ժամկետը լրանալու պահից հաշվարկված՝ առնվազն 10 օրյա ժամկետում, ծանուցում է միգրացիայի և քաղաքացիության բնագավառում պետական կառավարման լիազոր մարմնին։ Նշված գործողությունը չկատարելու դեպքում օտարերկրացու կացության կարգավիճակը  համարվում է ուժը կորցրած։
8․ Եթե ժամանակավոր կամ մշտական կացություն ստանալու դիմում ներկայացրած անձը միասնական էլեկտրոնային հարթակի միջոցով ծանուցված ժամկետից հետո 5 օրյա ժամկետում չի կատարում ծանուցմամբ նշված գործողությունը, ապա միասնական էլեկտրոնային հարթակը ինքնաշխատ եղանակով կասեցնում է վարույթը:
9․ Եթե ժամանակավոր կամ մշտական կացություն ստանալու դիմում ներկայացրած անձը Կառավարության կողմից սահմանված կարգի համաձայն՝ կասեցված վարույթը վերսկսելու հետ կապված գործողություններ չի կատարում մեկ ամսվա ընթացքում, ապա  միասնական էլեկտրոնային հարթակը ինքնաշխատ եղանակով կարճում է վարույթը»։
Հոդված 7․ Օրենքի 18-րդ հոդվածի 1-ին մասի երկրորդ պարբերությունը շարադրել հետևյալ խմբագրությամբ․	 
«Հատուկ կացության կարգավիճակ կարող է տրվել նաև վարչապետի որոշմամբ սահմանված և համապատասխան չափորոշիչներով՝ Հայաստանի Հանրապետությանը բացառիկ ծառայություններ մատուցած այլ օտարերկրացիների»:
Հոդված 8․ Օրենքի 19-րդ հոդվածը շարադրել հետևյալ խմբագրությամբ․
 «Հոդված 19․ Կացության կարգավիճակ տալը կամ ժամկետի երկարաձգումը մերժելու հիմքերը․
Օտարերկրացուն կացության կարգավիճակ տալը կամ կացության կարգավիճակի ժամկետի երկարաձգումը կարող է մերժվել լիազոր մարմնի կողմից, եթե՝
ա) նա արտաքսվել է Հայաստանի Հանրապետության տարածքից կամ զրկվել է կացության կարգավիճակից, և արտաքսման որոշման կատարման պահից կամ կացության կարգավիճակից զրկելու մասին որոշման ուժի մեջ մտնելու պահից չի անցել երեք տարի.
բ) նա դատապարտվել է Հայաստանի Հանրապետությունում՝ Հայաստանի Հանրապետության քրեական օրենսգրքով նախատեսված միջին ծանրության, ծանր կամ առանձնապես ծանր հանցանք կատարելու համար, և դատվածությունը սահմանված կարգով չի մարվել կամ վերացվել.
գ) գոյություն ունեն հավաստի տվյալներ, որ նա իրականացնում է այնպիսի գործունեություն, մասնակցում, կազմակերպում կամ հանդիսանում է այնպիսի կազմակերպության անդամ, որի նպատակն է՝
-վնաս պատճառել Հայաստանի Հանրապետության պետական անվտանգությանը, տապալել սահմանադրական կարգը, թուլացնել պաշտպանունակությունը,
- իրականացնել ահաբեկչական գործունեություն,
     -սահմանով ապօրինաբար (առանց համապատասխան թույլտվության) տեղափոխել զենք, ռազմամթերք, պայթուցիկ նյութեր, ռադիոակտիվ նյութեր, թմրանյութեր, հոգեներգործուն նյութեր կամ
-իրականացնել մարդու թրաֆիքինգ կամ շահագործում, պետական սահմանի ապօրինի հատում կամ անօրինական միգրացիայի կազմակերպում.
դ) նա տառապում է սույն օրենքի 8-րդ հոդվածի 1-ին մասի «դ» կետով նախատեսված հիվանդություններից որևէ մեկով.
ե) գոյություն ունեն նրա կողմից Հայաստանի Հանրապետության պետական անվտանգությանը կամ հասարակական կարգին ուղղված հիմնավորված սպառնալիքներ.
զ) կացության կարգավիճակ հայցելիս նա ներկայացրել է իր մասին կեղծ տեղեկություններ կամ գոյություն ունեն տվյալներ այն մասին, որ նրա գտնվելը Հայաստանի Հանրապետությունում ունի այլ նպատակ, քան հայտարարվածը.
է) նա սույն օրենքը խախտելու համար ենթարկվել է վարչական պատասխանատվության և չի կատարել վարչական ակտով իր վրա դրված պարտականությունը, բացառությամբ այն դեպքերի, երբ վարչական պատասխանատվության ենթարկվելու պահից անցել է մեկ տարի կամ մինչև մեկ տարին լրանալը կատարել է վարչական ակտով իր վրա դրված պարտականությունը:
ը) չի ներկայացրել անհրաժեշտ փաստաթղթերը կամ սահմանված ժամկետում նա չի ներկայացրել (համալրել) օրենսդրությամբ սահմանված դեպքերում պահանջվող փաստաթղթերը,
թ) վերացել է կացության կարգավիճակ տալու կամ երկարաձգելու հիմքը,
ժ) սույն օրենքի 15-րդ հոդվածի 1-ին մասի «բ» և «զ.1» կետերի հիմքերով ժամանակավոր կացության կարգավիճակ ստանալու պահից 15 աշխատանքային օրվա ընթացքում օտարերկրացու հետ չի կնքվել աշխատանքային (ծառայությունների մատուցման) կամ կամավոր աշխատանքի մասին պայմանագիր։
Սույն հոդվածի 1-ին մասի «բ» կետով նախատեսված դրույթները չեն տարածվում Հայաստանի Հանրապետությունում օրինական կարգով բնակվող ամուսին, ծնող կամ զավակ ունեցող անձանց վրա։»
Հոդված 9․ Օրենքի 20-րդ հոդվածը շարադրել հետևյալ խմբագրությամբ․ 
«4․ Սույն մասի դրույթները չեն տարածվում 19-րդ հոդվածի  1-ին մասի «ը»,  «թ»,և «ժ» կետերով սահմանված մերժման հիմքերի վրա։ Նշված հիմքերով մերժման որոշում կայացնելու դեպքում օտարերկրացին կրկին կարող է դիմել կացության կարգավիճակ ստանալու համար, եթե վերացել են մերժման համար հիմք հանդիսացող հանգամանքները։»
Հոդված 10. Օրենքի 21-րդ հոդվածը շարադրել հետևյալ խմբագրությամբ․ 
  «Հոդված 21․ Կացության կարգավիճակ կամ բնակության օրինականությունը հավաստող տեղեկանք տալու վերաբերյալ որոշումն ուժը կորցրած ճանաչելու, կացության կարգավիճակից զրկելու հիմքերը, կացության կարգավիճակից զրկելու հետևանքները և կացության կարգավիճակից զրկելու բողոքարկման վարչարարության առանձնահատկությունները․	
1․ Օտարերկրացուն տրված կացության կարգավիճակն կամ սույն օրենքի 7-րդ հոդվածի 3-րդ մասով բնակության օրինականությունը ուժը կորցրած է ճանաչվում Հայաստանի Հանրապետության ներքին գործերի միգրացիայի և քաղաքացիության ծառայության կողմից, եթե՝ 
ա) վերացել են նրան կացության կարգավիճակ տալու հիմքերը,
բ) կացության կարգավիճակն ուժը կորցրած ճանաչելու վերաբերյալ դիմում է ներկայացրել,
գ) ձեռք է բերել Հայաստանի Հանրապետության քաղաքացիություն.
դ)  ձեռք է բերել փախստականի կարգավիճակ։
ե) մինչև ժամանակավոր կացության կարգավիճակի ժամկետի ավարտը օտարերկրացու հետ լուծվել է աշխատանքային (ծառայությունների մատուցման) պայմանագիրը, և նա երկու ամսվա ընթացքում  չի կնքել նոր պայմանագիր․
զ) մինչև ժամանակավոր կացության կարգավիճակի ժամկետի ավարտը օտարերկրացու հետ լուծվել է օրենքով սահմանված կարգով կնքված կամավոր աշխատանքի մասին պայմանագիրը, և նոր կամավոր աշխատանքի մասին պայմանագիր չի կնքվել:
 է) Սույն օրենքով նախատեսված այլ դեպքերում։
2․ Օտարերկրացուն տրված կացության կարգավիճակն անվավեր է ճանաչվում, և օտարերկրացին զրկվում է կացության կարգավիճակից, եթե`
ա) պարզվել է, որ կացության կարգավիճակ ստանալիս նա ներկայացրել է իր մասին կեղծ տեղեկություններ, կամ գոյություն ունեն տվյալներ այն մասին, որ նրա գտնվելը Հայաստանի Հանրապետությունում ունի այլ նպատակ, քան հայտարարվածը.
բ) Հայաստանի Հանրապետությունում նրա գտնվելը սպառնում է Հայաստանի Հանրապետության պետական անվտանգությանը կամ հասարակական կարգին
Սույն հոդվածի  1-ին և 2-րդ մասերով նախատեսված հիմքերով մերժվում է նաև օտարերկրացու կացության կարգավիճակը երկարաձգելու վերաբերյալ դիմումը:
2․ Կացության կարգավիճակն ուժը կորցրած ճանաչելու, անվավեր ճանաչելու, ինչպես նաև կացության կարգավիճակը երկարաձգելու վերաբերյալ դիմումը մերժելու մասին որոշման եզրափակիչ մասում պետք է արտացոլված լինեն նաև ՝ կացության կարգավիճակից զրկված լինելու,  Հայաստանի Հանրապետության տարածքից օտարերկրացու կամավոր հեռանալու ժամկետների, մինչև Հայաստանի Հանրապետության տարածքից հեռանալը նրա բնակվելու վայրի, ինչպես նաև առանց թույլտվության այդ բնակության վայրը թողնելու արգելքի մասին նշումները:
3. Կացության կարգավիճակից զրկված օտարերկրացին, ինչպես նաև այն օտարերկրացին, որի կացության կարգավիճակը երկարաձգելու վերաբերյալ դիմումը մերժելու մասին որոշում է կայացվել, պարտավոր է կացության կարգավիճակից զրկելու կամ կացության կարգավիճակը երկարաձգելու վերաբերյալ դիմումը մերժելու մասին որոշման մեջ նշված ժամկետում հեռանալ Հայաստանի Հանրապետությունից, եթե կացության կարգավիճակից զրկելու կամ կացության կարգավիճակը երկարաձգելու վերաբերյալ դիմումը մերժելու մասին որոշումը ստանալուց հետո` հնգօրյա ժամկետում, որոշումը չի բողոքարկել դատական կարգով:
4. Կացության կարգավիճակից զրկված, ինչպես նաև այն օտարերկրացու վերաբերյալ տվյալները, որի նկատմամբ կացության կարգավիճակը երկարաձգելու վերաբերյալ դիմումը մերժելու որոշում է կայացվել, ներմուծվում են սույն օրենքի 8-րդ հոդվածի 6-րդ մասում նշված տվյալների բանկ»:
Հոդված 11. Օրենքի 4-րդ Գլուխը շարադրել հետևյալ խմբագրությամբ․

ԳԼՈՒԽ 4․ «ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՕՏԱՐԵՐԿՐԱՑԻՆԵՐԻ ԻՐԱՎՈՒՆՔՆԵՐԻ ԻՐԱՑՈՒՄԸ»	
Հոդված 12. Օրենքի 22․ 1 հոդվածն ուժը կորցրած ճանաչել։
Հոդված 13․ Օրենքի 22-րդ հոդվածի 5-րդ մասն ուժը կորցրած ճանաչել։
Հոդված 14․ Օրենքի Հոդված 23–ի մասի «Է» կետը ուժը կորցրած ճանաչել։
        Հոդված 15․  Օրենքի 29․1-ին հոդվածը ուժը կորցրած ճանաչել։  
Հոդված 16․  Օրենքը լրացնել նոր 29․3-րդ հոդվածով հետևյալ բովանդակությամբ նոր խմբագրությամբ․
«Հոդված 29․3․ Ուսման հիմքով ժամանակավոր կացություն տալը
1. Օտարերկրացիները կարող են  Հայաստանի Հանրապետությունում ստանալ ֆորմալ և ոչ ֆորմալ ուսման հիմքով ժամանակավոր կացության կարգավիճակ՝ Կառավարությամբ սահմանված կարգով:
2. Հայաստանի Հանրապետությունում գործող հանրակրթական, բարձրագույն մասնագիտական և հետբուհական հաստատությունները իրավունք ունեն օտարերկրացու հետ կնքել տվյալ հաստատությունում օտարերկրացու ֆորմալ ուսման մասին պայմանագիր իրենց կանոնադրություններին համապատասխան։
3. Հանրակրթական, բարձրագույն մասնագիտական և հետբուհական հաստատությունները էլեկտրոնային միասնական հարթակի միջոցով ներկայացնում են դիմում,  ուսման մասին պայմանագիրը և այլ փաստաթղթեր, եթե դրանք սահմանված են սույն օրենքի 17-րդ հոդվածով նախատեսված Հայաստանի Հանրապետության կառավարության սահմանած կարգով:
4. Ոչ ֆորմալ ուսման հիմքով համապատասխան ուսումնական հաստատությունը կամ այդ գործառույթն իրականացնելու իրավասությունն ունեցող կազմակերպությունը և (կամ) ծառայություն մատուցող կազմակերպությունը սույն հոդվածի 3-րդ մասով նախատեսված դիմումը ներկայացնում է  էլեկտրոնային հարթակի միջոցով։
Ոչ ֆորմալ ուսման հիմքով կացության կարգավիճակի տրամադրման դիմում կարող են ներկայացնել կրթական գործունեություն իրականացնող հաստատությունները և (կամ) կազմակերպությունները։ Եթե ոչ ֆորմալ ուսուցման ծրագիր իրականացվում է կազմակերպության կողմից, որի հիմնական գործունեության ոլորտը կրթական ծրագրեր իրականացնելը չէ, ապա այդ կազմակերպությունը էլեկտրոնային հարթակի միջոցով Հայաստանի Հանրապետության կառավարության սահմանած կարգով պետք է ներկայացնի ոչ ֆորմալ ուսուցման հիմքով օտարերկրացուն կացության կարգավիճակի տրամադրման դիմում ներկայացնելու թույլտվություն ստանալու դիմում։ Դիմումի մասին դրական կամ բացասական եզրակացություն է  կայացնում կրթության ոլորտում լիազորված պետական կառավարման մարմինը։ 
5․ Ուսման հիմքով ժամանակավոր կացության կարգավիճակ ստացած օտարերկրացուն ժամանակավոր կացության կարգավիճակ է տրվում, կամ դրա ժամկետը երկարաձգվում է հիմք ընդունելով ուսման պայմանագրում  նշված ժամկետը:
6․ Ուսման հիմքով ժամանակավոր կացության կարգավիճակը ճանաչվում է ուժը կորցրած, եթե՝
ա) ուսումնական հաստատությունը լուծել է  օտարերկրացու հետ կնքված  ուսման մասին պայմանագիրը.
բ) օտարերկրացին դատարանի՝ օրինական ուժի մեջ մտած դատավճռով դատապարտվել է ազատազրկման կամ սույն օրենքով սահմանված կարգով արտաքսվել է Հայաստանի Հանրապետությունից.
գ) օտարերկրացուն կարգավիճակի տրամադրման դիմումը ներկայացրած իրավաբանական անձը լուծարվել է կամ ...»:
7. Օտարերկրացուն ուսման հիմքով կացության կարգավիճակի տրամադրման դիմում ներկայացրած իրավաբանական անձը սույն  հոդվածի 6-րդ մասի «ա» կետով նախատեսված դեպքում պարտավոր է էլեկտրոնային հարթակի միջոցով միգրացիայի և քաղաքացիության ծառայությանը տեղեկացնել օտարերկրացու հետ կնքված ուսման պայմանագիրը լուծելու մասին՝ լուծելու օրվանից 10 օրյա ժամկետում։ 

Հոդված 17․ Օրենքը լրացնել հետևյալ բովանդակությամբ 29․4-րդ հոդվածով․
«Հոդված 29․4․ Ձեռնարկատիրական գործունեություն իրականացնելու հիմքով ժամանակավոր կացության կարգավիճակ տալը
1. Օտարերկրացիները կարող են  Հայաստանի Հանրապետությունում ստանալ ձեռնարկատիրական գործունեություն իրականացնելու հիմքով՝ ժամանակավոր կամ մշտական կացության կարգավիճակ՝ Կառավարությամբ սահմանված կարգով:
Ձեռնարկատիրական գործունեության հիմքով կացության կարգավիճակ ստանալու դիմումը ներկայացնում է իրավաբանական անձի գործադիր մարմնի ղեկավարը՝ էլեկտրոնային հարթակի միջոցով կամ անհատ ձեռնարկատեր լինելու դեպքում օտարերկրացին անձամբ՝ գրանցվելով էլեկտրոնային հարթակում։
2. Հայաստանի Հանրապետությունում օտարերկրացին համարվում է ձեռնարկատիրական գործունեություն իրականացնող, եթե Հայաստանի Հանրապետությունում հանդիսանում է առևտրային ընկերության մասնակից կամ բաժնետեր  և դրա կանոնադրական կապիտալում ներդրել է  առնվազն տաս միլիոն դրամ կամ ձեռք է բերել տաս միլիոն դրամ արժեքով բաժնետոմսեր, կամ հանդիսանում է անհատ ձեռնարկատեր, ունի անհատ ձեռնարկատիրոջ դրամային հաշիվ առնվազն հինգ միլիոն դրամի չափով կամ վերջին վաթսուն օրվա ընթացքում ձեռնարկատիրական գործունեության արդյունքում ունի հինգ միլիոն դրամի դրամաշրջանառություն։
3. Ձեռնարկատիրական գործունեություն իրականացնելու հիմքով ժամանակավոր կացության կարգավիճակ ստացած օտարերկրացու կացության ժամկետը երկարաձգվում է, եթե առկա է դիմում և Հայաստանի Հանրապետության  Կառավարության որոշմամբ սահմանված՝ ձեռնարկատիրական գործունեության շարունակականությունը հաստատող փաստաթղթեր:
4․ Ձեռնարկատիրական գործունեություն իրականացնելու հիմքով կացությունը  ճանաչվում է ուժը կորցրած, եթե՝
ա) Ձեռնարկատիրական գործունեություն փաստացի չի իրականացնում։
գ) Առևտրային ընկերությունից դուրս է հանել կանոնադրական կապիտալում ներդրած կապիտալը կամ այն պակաս է տաս միլիոն դրամից կամ բաժնետոմսերի արժեքը պակաս է հինգ միլիոն դրամից»։
Հոդված 18. Օրենքը լրացնել հետևյալ բովանդակությամբ 29․5-րդ հոդվածով․
«Հոդված 29․5․ Ընտանեկան հանգամանքների հիմքով կացության կարգավիճակ տալը
1) Հայաստանի Հանրապետության քաղաքացու կամ Հայաստանի Հանրապետությունում գործող կացության կարգավիճակ ունեցող օտարերկրացու ամուսինը, ծնողը կամ զավակը լինելու հիմքով կացության կարգավիճակ տալու դիմումը ներկայացնում է Հայատանի Հանրապետության քաղաքացին կամ կացության կարգավիճակ ունեցող ընտանիքի անդամը՝ էլեկտրոնային միասնական հարթակի միջոցով։
2) Ազգությամբ հայ լինելու հիմքով կացության կարգավիճակ ստանալու համար դիմումը ներկայացնում է  էլեկտրոնային միասնական հարթակի միջոցով՝ օտարերկրացին։
3) Մինչև 16 տարեկան երեխաները կացության կարգավիճակ կարող են ստանալ ծնողներից մեկի կամ օրինական ներկայացուցչի կացության կարգավիճակի հիման վրա` վերջինիս տրված կացության կարգավիճակի վավերականության ժամկետով, բացառությամբ Հայաստանի Հանրապետության կառավարության կողմից սահմանված ցանկում ընդգրկված ուսումնական հաստատություններում կամ փոխանակման ծրագրերով սովորող օտարերկրյա քաղաքացի հանդիսացող երեխաների: 

     Հոդված 19. Օրենքի 42․1-ին հոդվածը շարադրել հետևյալ խմբագրությամբ․
«Հոդված 42․1․ Էլեկտրոնային միասնական հարթակի միջոցով օտարերկրացիների և դիմումատուների վերաբերյալ հավաքվող անձնական տվյալների պաշտպանություն
1. Սույն օրենքի հիման վրա օտարերկրացուն էլեկտրոնային միասնական հարթակում դիմումին կից մուտքագրվող փաստաթղթերի  հետ միասին՝ Հայաստանի Հանրապետության կառավարության որոշմամբ սահմանված կարգով, օտարերկրացու վերաբերյալ կարող են պահանջվել լրացուցիչ տեղեկություններ, եթե Հայաստանի Հանրապետության օրենսդրությամբ սահմանված գործառույթներն իրականացնելիս բնագավառում լիազորված պետական մարմնի մոտ առաջանում է առերևույթ ողջամիտ կասկած կամ ենթադրություն, որ ի հայտ են եկել կամ կարող են ի հայտ գալ օտարերկրացուն կացության կարգավիճակ տալը մերժելու, կարգավիճակն անվավեր կամ ուժը կորցրած ճանաչելու, արտաքսելու կամ Հայաստանի Հանրապետությունում գտնվելու անհնարինության հիմքեր:
2. Էլեկտրոնային միասնական հարթակով հավաքված անձնական տվյալները հավաքում և մշակում է միգրացիայի բնագավառում լիազորված պետական մարմինը: 
3. Միգրացիայի բնագավառում լիազորված պետական մարմինը, ըստ իրավասությունների շրջանակի, ապահովում է օտարերկրացու և այլ անձանց վերաբերյալ տվյալների հասանելիություն այլ լիազոր մարմինների, այդ թվում՝ ազգային անվտանգության, աշխատանքի և սոցիալական հարցերի, արտաքին գործերի բնագավառներում լիազորված պետական մարմիններին սույն օրենքով իրենց վերապահված գործառույթներն իրականացնելու նպատակով:
4. Օտարերկրացու վերաբերյալ տեղեկությունը, ներառյալ՝ օրենքով գաղտնիք համարվող տեղեկությունները, փոխանակվում են միայն պետական մարմինների միջև էլեկտրոնային միասնական հարթակի միջոցով:
5. Արգելվում է օտարերկրացու, գործատուի ուսումնական հաստատության, վերաբերյալ տեղեկություններն օգտագործել, հավաքել, պահպանել այլ նպատակներով, քան անհրաժեշտ է լիազորված պետական մարմնին սույն օրենքով նախատեսված իր գործառույթներն իրականացնելու համար»։
Հոդված 20. Օրենքը լրացնել հետևյալ բովանդակությամբ 42․2-րդ հոդվածով.
«Հոդված 42․2․ Էլեկտրոնային միասնական հարթակով կատարվող գործառույթները
1. Էլեկտրոնային միասնական հարթակը օտարերկրացիներին կացության կարգավիճակի տրամադրման դիմումների վարույթները իրականացնելիս և սույն օրենքով նախատեսված դեպքերում ստուգումներ իրականացնելիս հարցումներ է կատարում.
ա) Հայաստանի Հանրապետության բնակչության պետական ռեգիստր՝ անձի նույնականացման, անուն, ազգանուն, հայրանուն դաշտերի լրացման, հաշվառման հասցեի, անձը հաստատող փաստաթղթերի, քաղաքացիության և սեռի վերաբերյալ տվյալներ ստանալու նպատակով,
բ) իրավաբանական անձանց պետական ռեգիստր՝ իրավաբանական անձի գրանցման, գործունեության ոլորտի, գործադիր մարմնի ղեկավարի, գրանցման հասցեի, կանոնադրական կապիտալի, մասնակիցների վերաբերյալ տվյալներ ստանալու նպատակով,
գ)պետական եկամուտների կոմիտեի տվյալների շտեմարան՝ օտարերկրացիների՝ որպես աշխատող գրանցված լինելու հանգամանքը ստուգելու, վճարված հարկերի մասին տեղեկատվություն ստանալու, ինչպես նաև իրավաբանական անձանց կողմից վճարված հարկերի և շրջանառության վերաբերյալ տվյալներ ստանալու նպատակով,
դ) քաղաքացիական կացության ակտերի գրանցման գրասենյակի տվյալների շտեմարան՝ օտարերկրացիների ամուսնության, ՀՀ քաղաքացու և օտարերկրացու ամուսնության, օտարերկրացիների մահվան և ծննունդների վերաբերյալ տվյալներ ստանալու նպատակով,
ե) կադաստրի կոմիտեի տվյալների շտեմարան՝ Հայաստանի Հանրապետությունում բնակարանով ապահովված լինելու հանգամանքի վերաբերյալ տվյալներ ստանալու նպատակով,
զ) ոստիկանության շարժական գույքի տվյալների շտեմարան՝ օտարերկրացիների կողմից Հայաստանի Հանրապետությունում շարժական գույք ունենալու և շարժական գույքը շահագործելու վերաբերյալ տվյալներ ստանալու նպատակով,
է) սահմանների էլեկտրոնային կառավարման տեղեկատվական համակարգ՝ օտարերկրացու Հայաստանի Հանրապետություն մուտքերի և ելքերի, ստացած վիզաների և նախկինում ունեցած կացության կարգավիճակների վերաբերյալ տվյալներ ստանալու, օտարերկրացու Հայաստանի Հանրապետության տարածքում գտնվելու օրինականությունը որոշելու համար անհրաժեշտ տվյելներ ստանալու համար,
ը) ոստիկանության տեղեկատվական կենտրոնի քարտադարան՝ օտարերկրացու նկատմամբ հետախուզման վերաբերյալ տեղեկություններ ստանալու, օտարերկրացուն վարչական պատասխանատվության ենթարկելու վերաբերյալ տվյալներ ստանալու նպատակով։
դ) Հայաստանի կենտրոնական դեպոզիտարիա օտարերկրացիներին պատկանող բաժնետոմսերի քանակի և արժեքի վերաբերյալ տեղեկատվություն ստանալու նպատակով։
ե) Հայաստանի Հանրապետության գանձապետարան սույն օրենքով սահմանված կարգով պետական տուրքը վճարված լինելու մասին տեղեկատվություն ստանալու նպատակով»։

Հոդված 21․ 
1. Սույն օրենքն ուժի մեջ է մտնում 2026 թվականի հունվարի 1-ից։
2. Օտարերկրացիների էլեկտրոնային միասնական հարթակը գործարկվում է 2026 թվականի հունվարի 1-ից։
